

                ПРАТЕНИЧКО ПРАШАЊЕ
         од пратеникот Петар Поп Арсов, поставено на 57-та седница 
                  на Собранието на Република Македонија, одржана  


                    на  28 мај  2009 година

Пратеничкото прашање гласи:
Јавноста е добро запознаена со случувањата околу една од најдобро изведените акции во борбата против корупцијата и организираниот криминал не само во Куманово од каде доаѓам како пратеник, туку во цела Република Македонија и не само во последните неколку години, туку можам слободно да кажам во последните 18-19 години за кое време Република Македонија е самостојна држава. Се работи за акцијата "пепел" која мошне позитивно беше примена и наиде на големо одобрување од граѓаните на Република Македонија. 
Карактеристично за фирмите кои беа опфатени со операцијата "пепел" е тоа што подолг период се во состојба на агонија и тоа уште од времето на добропознатата приватизација која се спроведуваше во времето на староновиот лидер на СДСМ господинот Бранко Црвенковски. Таа агонија ја достигна својата кулминација, односно својот врв со влегувањето на Бајруш Сејдиу во овие фирми под, благо кажано, сомнителни околности во периодот од 2002 до 2006 година, повторно за време на владеењето на СДСМ и на централно и на локално ниво паралелно. Инаку, станува збор за фабриките Тутунов Комбинат, Житомел, Искра, Кен, Биброк сите од Куманово, кои вработуваа значителна бројка на граѓани. Овие фабрики, колку за информација, претставуваат значаен дел од севкупниот индустриски потенцијал на Куманово и претставуваат  од една страна добра основа за зголемување на бројот на вработените лица, односно намалување на невработеноста,  а од друга страна преку нивно функционирање и директно производство би имале позитивно влијание на севкупната економска состојба. Од тие причини  сосема е разбирлив интересот што секојдневно го пројавуваат граѓаните за состојбите во овие фирми за кои, ќе повторам, колапсот го доживеаја токму во времето на владеењето на СДСМ. Токму вработените во овие фирми не по нивна вина, благодарение на веќе претходно изложеното, во овој момент имаат реален проблем,  односно  не можат да користат здравствена заштита по ниту еден основ како и останати права од работниот однос ниту пак можат да заминат од споменатите фирми како крајно решение како би побарале евентуално друго вработување до колку на некој од нив би им се укажала таква можност. Значи, луѓето во моментот се ниту внатре ниту надвор во спомнатите фирми. Имено, истите се водат како вработени, но не примаат плата и не им се плаќаат придонеси од плата подолг временски период. Со судска одлука, привремена мерка на Основниот суд Скопје-И уште во ноември 2008 година имаат забрана за располагање и продажба на акции и удели во сите овие фирми, како и права што произлегуваат од нив, што е во ред, но од друга страна  со истата одлука е оневозможено да се преземат било какви правни дејства во спомнатите фирми, па и најбанални и најмалку посакувани како што е на пример престанок на работен однос на некој работник.
Со оглед на тоа што со измените на Законот за здравствено осигурување и на Законот за придонесите од задолжително социјално осигурување не се во можност да ги добиваат услугите предвидени со основниот пакет на здравственото осигурување, овие работници остануваат единствени кои не можат да остварат никакво здравствено осигурување. 
Прашањето гласи: што може да преземе Владата на Република Македонија преку соодветните министерства за труд и социјална политика, за правда, за здравство, за надминување на прикажаната состојба до конечна судска разрешница на овој случај, како би помогнала на околу илјада граѓани од Куманово вработени во фирмите опфатени со операцијата "пепел" кои се наоѓаат во невозможна правна ситуација, кои не можат да користат здравствена заштита по ни еден основ, ниту евентуално можат по сопствена волја да заминат од истите фирми како би побарале друго вработување. 
         Прашањето го поставувам до Владата на Република Македонија.
